
Mintiqaya Golanê Serdinan vakurê rojhe-
latê Çewlîgî de ya. Na mintiqa verardê Koyanê
Mergê Mîrî de, mabeynê Wareyî Mergê Mîrî, de-
wanê Çan, Tuêryeg û Fexrûnî de manena. Uca
panc hebî golî estê. Nê golan ra, a
yewin Golbaşîn a. Diyîn Golê Şêk,
hîreyin Golê Armenîyan û çahar û
pancin zî Golê Tuêryegî yê. Berzîya
na mintiqa derya ra nizdîyê 1730
metreyî ya. Raharê wesayîtî nêşino
na mintiqa. Keso ke wazeno şîyero,
verê cû bi wesaît şîno Çano verên û
uca ra 30-40 deqayî peya şino ra-
seno uca.

Golbaşîn: Na Gole nêzdîyê Çanî
de ya. Kes Çan ra peya bivecîyo û
hetê vakurî ra şîyero na mintiqa,
verê cû yeno û na gole vîneno. Gola
Golbaşîn zereyê yew daristanî de
ya. Çanijî semedê heywanan û era-
zîyê xo awe na gole ra gênê. Na
gole awa xo binê hardî ra gêna û
hamnanan zî qet zuwa nêbena.
Wexto ke dewlete nameyê dewan û
cayanê kurdan bedelna, nameyî na
gole “Gölbaşı Gölü“ na pa û nameyê Çanî zî “Göl-
tepesi köyü“ na pa.

Golê Şêk: Gola diyin a. Mabeynê Golbaşîn û
Gola Armenîyan de manena û yew gola qij a. Awa
xo şilîyan ra gêna û serra ke zaf germ bo hamnanî
bena zuwa.

Golê Armenîyan: Golê Şêk ra dima na gole
yena. Mintiqaya Golanê Serdinan de gola tewr
girde Golê Armenîyan a. Awa xo binê hardî ra
gêna û qet zuwa nêbena. Na Gole mabeynê Golê
Şêk û Golanê Tuêryegî de ya. Dewlete nameyê na
gole bi tirkî “Kuzu Gölü” nayo pa.

Golê Tuêryegî: Nê di golî nizdîyê Dewa Tuêr-
yegî de yê. Golê Armenîyan ra cêr ca gênê. Bey-

nateyê Golê Armenîyan û Golanê Tuêryegî nizdîyê
750 metreyî yê. Vanê nê golî awa xo Golê Arma-
nîyan ra binê hardî ra gênê.

Ma zanê ke derheqê zafê golan de efsaneyî
estê. Derheqê Golê Armenîyan û Golanê Tuêryegî
de zî yew efsena esto. Senî ke cinawirê Gola Wanî
esto, wina yew cinawirê nê golan zî esto. No cina-
wir yew mar o, zaf gird, sey ejdarhayî yo. Vanê
mabeynê Golê Armenîyan û Golanê Tuêryegî de
binê hardî de yew qenal esto, no ejderha nê qe-
nalî ra geyreno, ge şino a gole, ge şino golanê
bînan.

Serra 1925 de wextê Herbê Şêx Seîdî de, Şêx
Seîd ameyo na mintiqa, hem Fexrûn hem Çan de

derheqê herbî de yew kombîyayiş viraşto. Çan
de şêxî estê û mabeynê nê şêxan û famîlyaya Şêx
Seîdî de eqrabatî esta.

Ti şîyerî kamcayê welatê ma uca yew rindî esta.
Labelê yew meselaya xirabe zî bîya
û yew dej zî esto. Cayê Golê Arme-
nîyan cayêko wina yo. Vanê wexto
ke terteleyê armenîyan de armenî
qetil kerdê û eştê na gole. No rid ra
na gole ra vanê Golê Armenîyan.

Nê armenîyê ke na gole de qetil
biyê kam ê û kamca ra yê? Ma nê-
zanî labelê o wext Çewlîg de der-
heqê terteleyê armenîyan de çi
bîyo, ma eşkenî ey ser o yew tex-
mîn bikeri.

Ma zanê ke tarîxo qedîm ra nat
zaf qewmî welatê ma de pîya bi bi-
ratî ya ciwîyayê. Beynateyê kurdan
û armenîyan de problem çine bi.
Hetta beynateyê înan de kerwatî
bibî. Armenîyan karê sinetî kerdêne,
kurdan zî hîna zaf weyekerdişê hey-
wanan û ziretî wa mijul bî. Beyna-

teyê înan de sulh û aşitî bibi.
Mabeynê nê şaran de hetê iqtîsadî ra yew muna-
sebeto zixm bibi. Labelê wextê nizdîyê peynîya
Dewlata Osmanîyan de bi nameyê Ittîhad we Te-
raqqî yew rêxistine ronîya. Na rêxistine waharê fik-
ranê faşîstîye bî, tirkperest bî û îdareyê dewleta
Osmanî girewt xo dest. Xodestgirewtişê îdareyî ra
dima waşt şarê ke welatê Osmanî de ciwîyenî bibê
misilman û tirk. No rid ra şarê welatî verda yewbî-
nan, fesadîye eşte mîyanê hemwelatîyan. Zafê
cayê dewleta Osmanîyan de çeteyî organîzê kerdî
û inî çeteyî verdayî armenîyan ser. Çeteyan êrîşê
armenîyan kerd, qij û tûtê înan kiştî, mal û milkê
înan talan kerd.

>>>

Nê demanê peyênan de Çewlîg
de zaf kesî xwu kişenê. Çewlîg yew
şaristano wayîrê nufûsê tayî yo, nu-
fûsê xwu 104.000 yo. La goreyê
statîstîkanê xwukiştişî yê zereyê
Tirkîya, Çewlîg en vernî de yo.

Xuertan ma ra bigîrê heta nam-
zedanê parlementerîye zaf tenan
xwu kişt. Çewlîg de ha se beno, inê
xuertê ma qey hê xwu kişenê, suc
ho kamî de?

Sîyasîyanê ma ra Çewlîg de zaf
dîyayîşî estê la semedê na mesa-
laya xwukiştişî ya çow destê xwu
nêkeno binê kerra. Senî ma vanê
awkê ma mepeysnên, senî ma
vanê ma rê xizmet bikerê la ma çê
nivanê seba ke nê xuertê ma hê
xwu kişenê, ma bigeyr yew çare
vîn. Çunke tersê ma o yo ke hama
zêd bo. Ma vanê ke çi luzûm keno
çi sebebî estê ma bivîn.

Kêmanîyê perwerde ra nê prob-
lemê psîkolojîkî vejênê. Çend kar-
bidestê ma estê, ma yin ra wazenê
ke semedê nê gureyî yew xebate
bikerê, wa hîna zêd nêbo. Ma qayîl
nîyê ke nê xeberan bieşnaw. Wa
şaristanê ma pê nê xeberan nêro
şinasnayîş. Ma şaristanê xwu de
aramî û huzur wazenê.

Çewlîg de en peynî de Ahmet
Karaarslanî xwu kişt. Homa keye yir
sebr bid û rahmê xwu pê bikir.

Mucahîd DERVÎŞOGLU

XUERTÊ ÇEWLÎGÎ

Bakurê Kurdistanî de, mîyanê
sînoranê sîyasî yê Tirkîya de,
erdê kurdan ser o, şero bêhedef
ke rewna ra estbi nika ancî gurr
bi; gonîya ciwananê ma yê dela-
lan ancî rijîyena, welat ancî ha
mîyanê adirî de…

Bakurê Kurdistanî de şero ke
hetanî nika bîyo, ne yew hedefê
xo yo bellîkerde û ne zî yew
formê xo estbîyo. Hîna zaf, hêzê
ke dewlete û şarî îdare kenê, çi

wext hewceyîya înan bi şer bîya,
goreyê îhtîyacê xo pê provokas-
yonan şerêko bikontrol veto û
dewam kerdo. Netîce de hertim
şaro reben gevezîyayo...

Kurdî hinî nêwazenê ke bajar
û dewê înan bibê xirabe, gonîya
ciwananan birişîya. Coka, hem
sey ferdî, hem zî sey partî, înîsî-
yatîf û dezgeyanê sîvîlan wazenê
û veng danê ke her di hetî zî des-
tanê xo sîleh ra biancê û bi mu-

zakere na mesela safî bikê. Ma zî
beşdarê nê vengdayîşan benê ke

şer bêro vindertene.

K U R D Î Ş E R N Ê W A Z E N Ê

DEWÊ QEZAYA
ÇINARÎ KE KIRDKÎ

QISEY KENÊ
4Ehmedê DIRIHÎ

"VÎNDÎBÎYAYE"
Û ÎTÎQADÊ XIZIRÎ

CORA-CÊR
1- Destana Mem û Zîne de keso
fezulo fesad
2- Hacetêka cite, hengazî -
Zozan, cayo hamnane

3- Semedê pîyî/babîyî xîtabkerdiş
- Karê “ardene” eksê “nêardiş”î
4- Awke - Seba camêrdan xîtab-
kerdişêk - Herfê bêvengî yê “zure”

5- Halo sade yê zemîrê “to”yî
- Pêxamberêk - Herfê ven-
ginî yê “telî”yî 
6- Paytextê Yûnanîstanî - Bi-
rayê babîyî; mam, dat
7- Ka, de, derey, hey - Seba
bar û raywanan wasitayêk
8- Goreyê serrnameyê mî-
ladî aşma hîrêyine - Sem-
bolê amerîkanyumî 
9- Asanîye, rehetîye - Bey-

raqe
10- Beynatê teştare/peroj û şanî -
Bavok; çîyo ke bi şertê apeygi-
rewtişî teslîm bîyo

Çendeyêk verê cû, di kokimê hetê
ma ra, park de rastê mi ameyî. Ez baş
nêzana la emrê her diyan zî hewtay
ra cor o. Ma persê yewbînan kerd,
hal-xatir persa. Mi ewnîya cêbê mi de
şeker esto, mi her yewî rê yew şeker
da. Înan bi keyfweşî şeker girewt,
zerrî ra peşmirîyayî. Dima va, "Hela
bêre ronişe ma to rê behsê xo û şe-
kerî bikin." Û yewî wina dest pêkerd:   

"Çi semed ra bîyo, senî bîyo ma
nêzanê la bab û kalan ra mîyanê ba-
rixa ma û yê nînan de dişmenî est-
bîya. Senî ke mal û milkê bab û
bapîran sey mîrasî întîqalê lajan û tor-
nan beno, na dişmenîye zî eynî wina
nesl ra bi nesil ma rê mîras mendêne. 

Çîyo baş, na dişmenîya de kiştiş
çin bi, tena yewbînan de sere antêne;
yewbînan de qisey nêkerdêne, selam
û merheba nêdayne yewbînî, ne
keyna dayne yewbînan ne ardêne.
Şîn û şayîyan de werdê yewbînan nê-
werdêne, heta mîyanê hêgayanê
yewbînan ra zî nêvîyartêne.

Na dişmenîye her di barixan ra sî-
norkerde nêbî. Dewanê bînan ra mer-
dim û xinamî û eqrebayê yew barixe,
seba barixa bîne tam nêbo zî nîme
dişmen hesab bîyêne. Mesela, tewr
tay verê eqrebayanê barixa bîne de
her çî qisey nêkerdêne. Çunkî za-
nayne, çîyo ke qisey beno do şiro bi-

reso goşê barixa dişmene.
Belê, kiştoxîye û kiştiş mîyanê her

di barixan de çin bi la verêna zaf rey
pêrodayîş bîyo. Bi dar û kerra û çu-
weyan yewbînan hencirnayo, kal û
kutê yewbînî veto. Zaf rey yewbînî
gonî û gonîşêr de xemilnayo; sereyî
şikîyayê, esteyî ca ra vejîyayê. Eke
firsendê xo dîyo, binî dir zerar dayo
mal û milkê yewbînî. Xulasa yew re-
qabeto xewfin mîyanê her di barixan
de estbi; hertim hesabê yewbînan
kerdêne, xo yewbînan ra pawitêne.

Serrêk destê mi zaf teng bi, ez
kewta binê deyn û dûyî. Bi nîyetê ke
ez şirî cayêk de xo rê bixebitî, wisarî
ez dewe ra vejîyaya. Ez şîya Dîyar-
bekir, mi çend rojî nat û wet kerd, la
yew karo ke ez bieşkî xo rê pere
arêdê nêkewt mi dest. Mi da piro ez
şîya Qeyserî, uca kar estbi. Mi xo rê
karê dêskarîye peyda kerd, epey pere
kewt mi dest. Payîzî mi da piro ez
ameya Dîyarbekir, mi keye û kulfetê
xo rê kincî, teftal, çî-mî erêna. Oto-
buse dîrekt nêşîyêne dewa ma. Ra-
yîrê asfaltî ra hetanî dewe ma xo rê
peyatî şîyêne. Asfalt ra hetanî dewe
qasê saetêk rayîrê peyatî bi. 

Ez otobuse ra ameya war, teftalê
mi, pêlekî ha mi dest de, ez ver bi
dewe şina. Şeş-hewt aşmî yê ke ez
dewe ra vejîyaya. Qaso ke mi bêrîya
keye û kulfetê xo kerda hende zî mi
bêrîya welatî û însananê ma kerdo.
Ez kena ke dar û kerrayan verar bi-
kerî. Serê rayîrê mi de, bineyke rayîr
ra averê, yew dere de bîrêk esto.
Hamnanî awa ê bîrî zaf serdin a. Ez
bibîya teyşan, mi va ez şêrî xo rê awe

bişimî hema rayîrê xo dewam bikerî.
Ez resaya serê bîrî, mi ewnîya ke no
camêrd çuwe ha dest de û cor de
hetê mi wa yeno. Hîra-hîra gamî eş-
têne û ver bi mi ameyne. Mi şêlê ey
ra o şinasna. 

Barixa ma û yê înan yanî dişmenê
yewbînan ê. Şikîya qelbê mi, eke bêro
bireso mi, çîyêk keno mane, belayê
xo saweno mi, pêrodayîş vejeno. Ez
destveng a, yê ey, çuwe ha dest de.
Wilay no dere de hincikê mi vejeno,
mi perîşan keno. Tersan ra mi awe
nêşimite. Mi hema teftalê xo girewt û
ez kewta rayîr. Labelê a esna de, ez
nêzana tersan ra bi, eke însanîyet ra
bi, mi pêlekê xo ra yew şeker vet û
serê bîrî de, tehte ser o na ro û lezû-
bez ez uca ra kewta dûrî, xo rê bi se-
lametî şîya resaya keyeyê xo." 

Camêrdo bîn ke bi rîyêko peşmirî-
yaye goşdarî kerdêne, na rey ey dest
pêkerd, va:

"Mi ewnîya pêlek û teftalê ney ha
dest de, cor de yeno bîrî ser. Ez zana
ke rewna ra şîyo teber, şîyo xebate.
Rîyê a dişmenîya ke ma rê mîras
menda ra xirabîye kewte qelbê mi. Mi
va, ez şirî, dere de ey biqefilnî, çîyêk
bikerî mane, yan vatişêk bierzî ser.
Eke vengê xo kerd, ez çend çuweyan
biancî pira, bineyke canê ey nerm bi-
kerî. La ez nêresa ey, destê mi ra xe-
lisîya. De mi va, ez hetanî tîya ameya,
ez xo rê şirî bîrî ser awa xo biwerî. Ez
resaya serê bîrî, mi ewnîya yew şe-
kero loqumin ke mîyanê kaxidî de
pişte yo, ha serê bîrî de, tehte ser o
ronaye. Verî mi va belkî pêlekê ey qul
bîyo, şeker kewto war. Mi şeker eşt xo

fek, werd. Tehmê ey zaf weş bi. Mi
emrê xo de çîyêko hende weş nê-
werdbi.

Badê, ez fikirîyaya, mi va, willay no
şeker pêlek ra nêkewto war, ey bi za-
nayîş seba mi uca serê tehte de nayo
ro. Çunke ey dûrî ra ez dîya. 

Ez zaf ser o fikirîyaya. Peynî de mi
bi hawayêko qetî bawer kerd ke no
şeker xo rê bi xo pêlekê ey ra nê-
kewto war. Ey bi destê xo, tam cayo
ke do biaso de, wina weşik seba mi
ronabi. Yanî dişmenê mi, mi rê şeker
îkram kerdbi. Ez zaf xo ra şermayaya.
Dê hela biewnîn, çuwe ha mi dest de,
ez lez kena ke dere de ey tena biqe-
felnî û bikuwî, hincikê ey vejî. La o mi
rê şeker îkram keno. 

Ê şekerî a dişmenîya mîratmen-
dîya bêmana ke mîyanê zerrîya mi de
sey zinarî asê bibî heme vilişna, kîna
zerrîya mi ameye şutiş. Yew şekerî
qet nêbo zerrîya mi de kokê dişme-
nîya se serran arde. La dima dişmenê
rastkênî dewê ma heme veşnayî,
wêran kerdî. Ma amey kewtî kuçe û
kolananê bajaran. Êdî kar û xebate
destê ma ra nêna. Ma xo rê yenê park
de nişenê ro. Behsê serebutanê xo yê
verî, behsê a dişmenîya ehmeqe
kenê."

Suhbetê înan rê, hevaltî û dosta-
nîya înan rê zaf keyfê mi ame. Mi va
ez meselaya înan û şekerî şima rê zî
qisey bikerî.

* * *
Mesrefê metbea yê na hûmare

Haşim Güreli da, ma ey rê zaf
sipas kenê.

EDÎTORÎ
RA

Cewabê Hûmara Verêne

ÇEPA-RAST
1- W Uryan (Texmîn beno ke se-
serra 10. û 11. de ciwîyayo. Şîîrê xo
bi lurkî nuştê û pêşengê edebîyatê
kurdkî yo.)
2- Çîyo ke elawîyayo, çîyo ke
ameyo elawitene - Sembolê erbî-
yumî
3- Rengê rîyê asmênî - Homaye,
îlahîye  
4- Ziwanê rojawanijan de mana “xo
bi xo” de prefîksêk - Arkeye, eksîye,
kesa ke tim înad kena
5- Mîyanê “eyel”î - Uşîre, çogane,
çanqil - Wake, waye, atike 

6- Xurîn, keso ke serê şewdirî hîna
teba nêwerdo û vêşan o - (ters ra)
Beg, keso ke mîreyîye/mîrekîye
îdare keno
7- Roja mabênê “vizêr” û
“meşte/siba”yî - Beyntar, mabên,
mîyan
8- Ehd, soz, qewl - Bi ziwanê pitikan
werd, mama - (ters ra) Seba kesa
hîrêyine zemîrê nîşankerdene
9- Xususî, taybetî, şexsî - Dîqet,
baldarîye
10- Weşanayîş - Grûba ke seba hel-
kerdişê yew meseleyî ameya pêser

>>> (r. 3 ra dewam) 
Hûmara 42. ya kovara Vateyî de

bi nameyê “Armenî û Şêx Eyubê
Çanî“ ya yew nuste û yew belge pa
neşir bîyê. Belge yew telgraf o, hetê
hîrê armenîyanê Çewlîgî ra serra
1895 de Oxnût ra Trabzonî ser ra er-
şawîyayo bi Îstanbul û şîyo padîşayê
Osmanîyan rê. Nê armenî Fergîs,
Bedros, Karabet ê. No belge ra ma
fahm kenê ke Çewlîg de zî derheqê
armenîyan de wina weqîetê xirabî
bîyê. Orjînalê belgeyî bi ziwanê os-
manîyan nusîyayo, Abdulnasir Kor-
kutata û N. Celalî no belge çarnawo
zazakî ser:

“Ê hîri armenîyê Çewlîg telgrafê
xo de Padişahê Osmanî ra vanê ke:
Homa Teala şima, saltanatê şima de
daîm biko ke seba nê duayê ma tim
bi şima yê. Ma şarê dewê Çewlîgî ke
girêdayeyê qezayê Çabaxçurî yê.
Merdimê nê eşîranê ke domaleyê
ma de yê, înan ra nêzdîyê di hezarî
merdimanê çekdaran hêrîşê ma
kerdo. Dewê ma ra des heşt tenî ki-
şîyayî, malê ma yê keyan û dikanan
û mêşnayê ma yexma (talan) kerdî û
zaxîreyê qijanê ma zî xesp kerdo.
Ber û pencereye bananê ma berdî û
dêrê ma zî talan kerd. Saxmendeyê
ma zî ameyê Çan de xo eşto bextê
(îltîca kerdo) Şêx Eyub Efendî û vey-
şan, bêdaru û tersê ganî xo ver, her
yew hetêk a şîyo bîyo vila. Ewlad û
eyalê ma zit-bulit bine lingan de
mendê. Semedo ke edaletê şima yo
berz heqareto winayîn qebul nê-
keno; kesanê ke curetê nê gureyan
kerdo, ganî derheqê înan de ceza
îcra bibo, malê ma tepîya bidîyo ma
û îstirehet û rehetîye ma temîn bibo,
sewqkerdişê yew tabûrê eskerî Qa-
zayê Çabaxçûrî pabesteyê ferman-
dayîşê şima yo.”

Ma vînenê ke nê hîrê armenîyanê
Çewlîgî no telgraf şawito Îstanbul û
Îstanbul ra ardîm waşto. Ê ça ra bi-
zanê ke fermanê armenîyan Îstanbul
ra vejîyayo û nê hedîseyî Îstanbulî ra
organîze benê. 

No belge mojneno ma, nê arme-
nîyê ke îltîcayê Şêx Eyub Efendî
kerdo, îhtîmalo gird, Şêx Eyub
Efendî Çan de yew mude armenî pa-
witê. Zafî tutê armenîyan nimitê û xe-
lisnayê. Nika Çan de qijê ê tutan ra
zaf famîlyayî estê. Labelê quwetê
Şêx Eyub Efendî qedîyayo û nêeş-
kawo hîna zaf armenîyan bipawo. Ê
çeteyê ke organîze bîyê, seba cayo
berz ra çekî û paştî girewta inî ar-
menî verê Gola Armenîyan de qetil
kerdê û eştê na gole. Nika zî uca es-
teyê însanan estê.

Vanê ganî însan zulmê zaliman
ra ney, bêvengîya însananê hewlan
ra biterso. Nê hedîseyê xirabî ke în-
sananê zaliman na dinya ser o
kerdê, ganî însanê ma bizanê û
verba nê zulmî vinderê. Eger xebera
kesî nê zulmî ra çin bo, însano bê-
wijdan hema zaf mazluman sey ve-
rekan serebirneno, kişeno û erzeno
golan. Nameyê golan zî “Gola Ve-
reka (bi tirkî: Kuzu gölü)“ nano pa.

Çewlîg, 02.08.2015

aramî (m): sakinlik, sükunet
barixe (n): büyük aile; yakın ak-
raba topluluk
dêskar, -e: duvarcı, duvar ustası
îtîqad (n): inanç; din
karbidest, -e: yetkili
pêlek (n): kese; küçük torba

peysayîş (n): suyun kesilmesi
peysnayîş (n): suyu kesme
pûne (n): yarpuz
sawitiş (n): sürme
şaristan (n): şehir
şilî (m): yağış
teftal (n): öteberi

tertele (n): soykırım, felaket
verarkerdiş (n): kucaklama
vilişîyayîş (n): erime
vilişnayîş (n): eritme
xewf (n): korku
xinamî, -ye: dünür
zixm, -e: güçlü kuvvetli

“Vîndîbîyaye” nameyê kitabê hîka-
yeyan yê Lorîn Demirel o. Kitab 2014
de hetê Weşanxaneyê Vateyî ra neşr
bîyo, tede new hîkayeyî estê.

Bi nezerê mi hîkayeyê Lorîne kîşta
analîzkerdişê îtîqadê Xizirî ra zaf
muhîm ê. Nuştoxe hîkayeyan de gira-
nîye daya kultur û îtîqadê dêrsimijan
ser, dîyalog û tesbîtê enteresanî ro-
nayê. 

Ma hîkayeyanê Lorîne de rast ye-
nîme ke îtîqadê Xizirî dahînan zêde
mîyanê azê verênî (kokimî) de esto, ê
qisayanê xo de, zewt û duayanê xo de
giranîye danê çekuya Xizirî ser. Da-
hîna zêde ê nameyê Xizirî deker-
nenê/zikirnenê. Ma kitabanê bînan de
zî rastê eynî çîyî yenîme. Mavajîme
“Bero Sûr” yê Bedrîye Topaç, “Zeman
Sey Fekê Kardî Bî” yê Şeyda Asmîn,
“Hîkayeyê Koyê Bîngolî” yê Deniz
Gunduzî, “Solê Sûrî” yê Alî Beytaşî,
“Lêlê Şodirî de Yew Rayîrwan” yê Alî
Riza KalanîW

Eke ma “Vîndîbîyaye” ra çend ni-
mûneyan bidîmeW

“Ey ra dime [maya mi] karê xo qe-
dêna şîye çêverê teberî ser ‘Ya Xizir’
va şîye kewte binê cile” (r. 12)

“[Dêka mi] Destê xo kerd ra dua
kerde: 

- Xizir o, hazir û nazir o. Serê gelek
û gemîya der o. Qey tenga ma nêvî-
nena. Bê comerdîye.” (r. 30)

“Eke tîje koyan ser o vejîya, merdim
şî teber verê xo çarna bi hetê tîje va:

‘Ya suretê Olî, ya Xizir ti bê comer-
dîye.’“ (r. 57

“Maya to ame ver va:
Sultan qayîtê xo ke ti şona xerîbîye.

Sultan xo qayîm bigê. Xiziro hazir û
nazir verê to de bo.” (r. 72)

Nê duayan û dîyalogan ra teber
nuştoxe îtîqadê Xizirî ser o ca dayo çî-
yanê muhîman, bîlhesa waşto ke azo
newe wa nê çîyan ra xeberdar bo, pê
bizano.

Hîkayeya “Gaxan”î seraser bi rîtue-
lanê roşanê Gaxanî û îtîqadê Xizirî wa
xemilîyaya. Kesê hîkaye yew dayîke û
yew kêneka domane yê. Hîkaye wina
dest pêkena:

“Çele yo. Xizir estorê xo kay dano,
tozike vay dano. (r. 9)

Dayîke şona verê şewgîrî (pen-
cera), wina dua kena:

“Ya Xizirê serê gelek û gemîya, ya
Xizirê saeta tenge, ti ya çeleyê zimis-
tanî de estorê xo fîna hewa tozike vay
dana. Bê comerdîye. Ma raya to de nî-
yazê xo powto, berîme biresnîme çê-
verê çewresî.” (r. 9)

Roşanê Gaxanî yo, dayîke hîrê rojî
roje girewto. Şodir ra heşar bîya nîyaz
pewto ke a û cinîyê dewe bişorê zîyare
ser. La Xizirî estoro qir fînayo hewa, to-
zike vay dano.

Goreyê îtîqadê Xizirî, Xizir puk-pu-
keleka zimistanî de nişeno estorê qirî û
gêreno. Estorê xo sey estorê cenga-
weran nîyo. Qiro qijkek o. Seba pêro-
dayîşî ney seba xelasî keweno rayîr.
Xizir dahîna zêde çeleyê zimistanî de
gêreno. Çeleyê zimistanî tengane yo.
Zaf merdimî tenge de manenê. Xizir
tenge de reseno înan.

Dayîke û cinîyî şîyê zîyare ser,
mumî nayê pira, nîyaz û pesarayî vila
kerdê, ameyê. Tarîyo qalind kewto,
bîya şewe. Dayîke kulinde de serê
nanî, birincî û çî-mîyî degena, “Ya Xi-
zirê qilawuzê deryayî, ya Xizirê gelek
û gemîya, ti milaketê şerî risqê ma ra
dûrî fîyê” (r. 11) vana, serê ardan
akena, pê astamî serê ci kena duz. Kê-
neke ci ra persan persena ke qey winî
kena. Dayîke wina cewab dana:

“Çêna m’ ma Xizir bi estorê qirî ra
fetelîno ke raya xo cayê ma ra kî bi-
vêro. Eke çeyê ma ra ke vêrd ra şî, nî-
şanê xo serê ardan ro verdano.” (r. 11)

Goreyê îtîqadê Xizirî, Xizir çeleyê zi-
mistanî de şewe şono tayê keyeyan,
îşaretê xo ronano ke keyeyê înan zî-
yaret kerdo. Coka qawute kenê zereyê
tepsîye, serê ci kenê duz, kulinde de
cayêko berz de ronanê. Ardan zî bi o
qayde kenê. Xizir ke ame, nîşanê xo
nano piro. Xizir kamcîn keyeyî zîyaret
bikero, yeno a mana ke fêl-emelê ê ke-
yeyî rind o, Xizir înan ra weş o, seba
ke keyeyê înan zîyaret kerdo xirabi-
nîye û neheqîye înan ra dûrî şona,
Xizir înan rê yeno comerdîye, keyeyê
înan de hîr-bereket û weşî-selametîye
bena.

Hîkayeya “Persa Xelete” de kesê
serekeyî yew kêna û yew dayîke yê.
Dayîke hîrê lajê xo estê, wazena yew
zî kênaya xo bibo. Dayîke dicanî ya.

Şona zîyare ser, duayan kena:
“Ya Xiziro kalo kokim, ti zanena, ez

nika nêweş a, wa ju kênaya mi bibo.
Seba bextê aye çîyê nêvana, ti comerd
a, to ra ke çi yeno ez bi zerrî qebul
kena.” (r. 70)

Îtîqadê Xizirî de duayî dahîna zêde
Xizirî rê benê. Mekanê duayan her ca
yo. Merdim eşkeno her ca de duayan
bikero. La duayê pîlî zîyaran ser o
benê. Merdim şî kamcîn zîyare ser, bi
nameyê aye û bi nameyê Xizirî duayan
keno, derdê xo rê derman wazeno,
bexto weş nîyaz keno. Xizir rîyê erdî
ser o her tenge rê berêk nano pira.
Heq wayîrê aleman o. Des û heşt (heş-
tês) hezar alemî afernayê. La karê
dinya-dare destê Xizirî de yo.

Hîkaye de kêna bena pîl, şona unî-
versîte, eslê xo ra kewena dûrî, keyeyê
xo ra eleqeyê xo birnena, înan ra xo
nimnena. Dayîke kederê aye ra nêweş
kewena. Kêneke kerdena xo ra poş-
man bena, şona dîyarê dayîka xo.
Verê berî de ya. Halê xo ser wina
vana:

“Dayê [ber] rake ama çêna to. (W)
Ez ama Xerîbistan ra. Xerîbîye zaf
çetin a. Kes hawara kesî nêheşneno.
(W) Dayê her şodir karkerî vêrdê ra
verê pencera mi ra. Mi vengê înan
hesnêne. Ziwanê ma qisey kerdêne.
Yewî zereyê înan ra va ‘Ziwanê ma zi-
wanê Xizirî yo.’ Xizir her dem hazir û
nazir o. Dayê to kî mi dima ra nîya va
labelê ez raya xelete ra şîya. Mi Xizir
nêdî. O bajar henî girs bî ke zereyê ey
de merdimî sey miloçikan girîyêne, ez
vejîne naye ra bî mi Xizir nêdî.” (r. 81-
82)

Tîya de îtîqadê Xizirî û bawerîya ko-
melê Dêrsimî ser o çîyê muhîmî îfade
bîyê. Hetê bawerîye ra komelê Dêrsimî
ziwanê xo rê vano “Ziwanê Xizirî”, erdê
xo rê vano “Erdê Derwêşî”, şarê/ehlê
xo rê vano “Ehlê Heqî”, rayîrê (bed-ba-
werîye) xo rê vano “Raya Heqî”.

Ancî tîya de behsê dîyayîşê Xizirî
beno ke îtîqadê Xizirî de na zî nuqta-
yêka muhîm a. Goreyê îtîqadê Xizirî
kesê bêguneyî, kesê zerrîpakî eşkenê
Xizirî bivînê. Xizir verê çimanê înan de
beno eyan. Domanê saweyî zî Xizirî vî-
nenê. Ê masumê pak ê. Wexto ke der-
guşe de huyenê, o wext Xizir yeno
verê çimanê înan. Xizirî vînenê û tede
huyenê. Kesê ke zerrîya xo pak nîya,
fêl-emelê xo xirabin o, ê kesî nêeşkenê
Xizirî bivînê. Xizir verê çimanê înan de
nêbeno eyan. Hîkaye de kêna dayîka
xo ra vana mi Xizir nêdî. Çike aye ra-
yîro xelet dayo xo ver, kokê xo ser ra
kewta dûrî. Aye xo nêzanayo. “Raya
Heqî” ra nêşîya. Senî ke şaîro pîl
Seyîd Qazî (Sey Qajî) vano “tozike
eşta rêça xo ser.”

Lorîne bi nê kitabî xizmetêko pîl
ziwan û kulturê ma rê kerdo. Xizir aye
de olvoz bo!

Murad CANŞAD

"VÎNDÎBÎYAYE" 
Û ÎTÎQADÊ XIZIRÎ

ÎBO BIRA*

Îbo bira kişyayo
Peydê cems a girê dayo
Riho şîrin erd ra ancîyayo
Vewr û cemedî mîyan di qeflîyayo

Vewr varena zimistan o
Îbo bira qey merdo

Warzê warzê aya bê
Pêro pîya dost û bira bê
Qarşîyê nê axayan bê
Heyfê Îboyî bigîrê

Hukmat pêro taya axayan o
Axa dişmenê ma fiqaran o

Êk kenê ma yê
Êk wenê axa yê
Êk mirenê ma yê
Êk manenê axa yê

Arêkerdox: 
Mujdat GÎZLÎGOL
Mintiqa: Sêwregi 

_________
* Na deyîre verê 1980 ameya vatiş. Îbo
kam o, kes nêzano. Texmînê mi, na 
deyîre Îbrahîm Kaypakkayayî ser o
ameya vatiş.

Aywêrî (bi tirkî: Ayveri) û mezraya xo
Kurik

Bekiya Xerabe (bi tirkî: Boğazören) û
mezraya xo Şeqşeqe

Bîra Mehmed Axa (bi tirkî: Pirahmetağa) 
Cobîn (bi tirkî: Karaçevre)
Çepenya (bi tirkî: Leblebitaş)
Dêlgur (bi tirkî: Çakırkaya) û mezrayê xo

Misrik û Keysanî
Gelîyê Bûkan (bi tirkî: Karasungur) û

mezrayê xo Pîrehmed Axa, Delav-
gur û Gelîyê Bûka 

Herbelî (bi tirkî: Kuyuluhöyük)
Husikan (bi tirkî: Çömçeli) û mezrayê xo

Hîcan, Brûsk û Belek
Îxlîya (bi tirkî: Alabaş)
Kanîpahnkê (Yarımkaş)
Keldiz (bi tirkî: Beneklitaş)
Kerêcinî (bi tirkî: Gümüştaş) û mezraya

xo Darbeşîn
Qalacûx (bi tirkî: Dişlibaşak)
Qubik (bi tirkî: Bulutçeker) û mezraya xo

Şeqşaq
Xirbetisil (bi tirkî: Bellitaş)

Eşqê Qerwaşe 
û Kincê Axayî

A r ê k e r d o x :  
Îsmet BOR

Yew qerwaşe zerrî kewena
axayê xwu. Xebera axayî çinîk
a, la xanima axayî xeberdar a.

Axa timûtim gerraz o, çunke
kincê ey pank nîyê, leymin ê.

Rojêk axa xanima xwu ra
vano, "Cinîyeke! Kam nê kin-
canê min şuweno?" Kincê mi
çira hend leymin ê? Ez şarme-
yena xora dî..."

Xanima axayî vana "Axa!
Qerwaşê ma kincanê ma pê-
rune şuwena. Kincê mi timû-
tim pank ê, sey tîjî beriqîyenê,
yê to  çira leymin ê, ez nê-
zana."

Xanima axayî nimitkî ra
qerwaşe teqîb kena dê a kin-
can senî şuwena.

Rojêk qerwaşe ha kincan
şuwena, xanima axayî zî ni-
mitkî ra aye temaşe kena ke çi
bivîno! Qerwaşe gama ke kin-
canê axayî şuwena, bi zaf îtîna
û nazik şuwena hendo ke sa-
wena têra û vana, axa qurban,
axa qurban. Hin awa kincan zî
leymin nêbena. La senî ke kin-
canê xanime şuwena bi hêrs û
bi pêro qewetê xwu ya sa-
wena têra û zaf gizm a, pêt a
şuwena û vana xanim kul
xanim kul!

Xanime xwu bi xwu huyena
vana "De ti wina dewom bike,
wa axa timûtim kincanê ley-
minan xwu ra do."

Amadekar:  Ehmedê DIRIHÎ

SARE WEDAR
Hûn ma û raştîyê ma
Her çî kot tîyemûn a.
Çi lez şi zemûnê ma
Welat ho paweyê ma!

Hûn herimyêy bîy tal
Ço hîn nîvûn yo qal.
Mîl xwu çot mek, sare wedar
Vîzêr hîn şi, siba wa ma r'.

Warz wi, hîn çaqûn ser a!
Ti şîn ça, in qehr vera?
Hêvîyûn xwi wedar ard ra
Pê bawerî mevindir, şuwe!

Şuwe semedê raştîyê xwu
Rêber bikir xeyalûn xwu.
Qîc tu wa şî, heta rî ezmûn
Vîra mekir bawkalûn!

Çilkanî ULYAN

MI XO DE BERE

Erol KOÇER

Şona ko9, mi xo de bere
Helîna zerrya mi, ze vare
Teyna mendo, berben ez xo rê
Qedîno, mireno, ez to rê

Gule mi ra bena aspare
Bereqîna 8 ze astare 

Şîrin a, yara lewesûre
Vareno adir canê mi re
Qey orte de 8 kuna şure
Se beno 8 mi ra meşore 

Gule mi ra bena aspare
Bereqîna 8 ze astare 

TI  MIRENA 
DÊRSIM DE

Muhamed Deza BATUR

Destê mi to şinasnayêne
Çimê mi geyrayêne çimanê to
Rîye to kewtêne mi vîr
Rîye to awê Munzurî ya

Ez nameyê to persena
Ti sareyê xo erzena xo ver
Lewanê to ra rijîyeno
Nameyê to yo dirbetin
Ti vana: Dêrsim
Çimê mi mij gênê
Hesirî varenê alişkanê mi ser
Ti qisey kena
Ez goştarî kena
Hesirî varenê alişkanê ma ser
Ti behsê Dêrsimî kena
Ez Çewlîg de bermena
Hesirê to Munzur de
Hesirê mi Murad de benî vîn

Yew adir kuweno ta, Çewlîg de
Duyê adirî kuweno Amedî ser
Çêkdarê Şêx Seîdî yenê kiştiş
Ti mirena Gerger de

Beno hewr, dinya bena tarî 
Yew mij kuweno Çewlîgî ser
Yew qîjî yena Dêrsim ra 
Hewar, ax dayê, ma rê hewar
Vanê Seyîd Riza xeniqnayo,
hewar
Beno mij, biruskî teqenê
Şilî varena welatî ser
Munzur û Murad
Dîcle û Ferat
Hemi benê lêl
Ti mirena Dêrsim de
Ez bena vîn welat de

06.10.2012

Dinya de çend merdimî estbê hend
zî fikir û îdeolojî estê. Her kes babe-
têna fikr û îdeolojîyê xo danê teber.
Tayên merdimî fikrê ci xorî yê, fikrê ke
ci ra bawer kenê zanê çi yê çi nîyê.
Tayên zî qet nêzanê fikrê ke ci ra
bawer kenê çi yê? Tena ê fikran a ele-
qedar di-hîrê çekuyan, sloganan zanê
û her ca de înan vanê. Yan zî ê fikrî
ya eleqedar sembolî, sîmgeyî estê,
înan a fikrê xo nîşan danê. Hema tu
xorînî û detayanê ê fikran nêzanê.
Tena holîganîye kenê. Eslê xo de xa-
yeyê nê merdiman çin o. Tena no şekl
a bala miletî ancenê xo ser. Xo ser-
kewte vînenê. Her komel de nê babe-
tan a merdimî estê. 

Nê korfehmî hem kurdanê ma
mîyan de hem zî tirkan mîyan de
estê. Eslê xo de ez sîyaset ra, îdeolojî
ra tu fehm nêkena û xora çîyê ke
fehm nêkera zî înan a eleqadar nê-
bena. Qet xorînîya ci meraq nêkena.
Goreyê mi hela sîyaset karêno leymin
o. Qe sîyasetê kurdan qe ê tirkan ferq
nêkeno ez hemîne ra dûrî vindena.
Çîyê ke sîyaset a eleqadar ê, ez înan
ra zî dûrî vindena. Çike sîyaset de ho-
lîganîye zaf a. Eke to de yew partî ya
eleqadar yew sîmge, sembol bivînîyo,
o wext ti bena a partî ra. Qe nîyetê to
çi beno wa o bo, winî fehm beno.

Ez şima rê nê merdimanê korfeh-
man ra çend numûneyan bida. 

Kurdanê ma mîyan de rengê kesk
û sûr û zerd zaf muhîm ê. Rengê bey-
raqe, elbet zaf muhîm ê. La tena nê
rengan hêlkerdiş a û sembolê azadî
giştan hewadayîş a merdim kurd nê-
beno, xoser zî nêbeno. Kes senî beno
kurd? Verî-verî bi ziwanê xo ya qisey-
kerdiş a beno. La ti nê merdiman de
qisey bikerê, çekuyanê ziwanê xo nê-
zanê. Qet miletê xo rê xizmet nêkenê.
Tena giştan û kesk û sûr û zerd hêl-

kenê û vanê ma kurdperwer ê! 
Bi no qeyde tirkan mîyan de zî

merdimî estê. Rozetê beyraqa tirkan
zeliqnenê xo girane ya û şinê kotî se
vanê "Vatan, millet, Sakarya!" Û vanê
ma tirkperwer ê! Bê nê çîyan sewbîna
çîyê nêzanê. Kurdê ma bi no qayde
tirkan rê vanê faşîst, ê zî kurdanê ma
rê vanê terorîst!

Seke mi cor de va, ez nê çîyan û
nê qayde merdiman a eleqedar nê-
bena. Ez sembolan a kurd nêbena, ez
bi xizmetê xo ya bena kurd. Nê xiz-
metî zî bi ziwanê xo ya kena. La nê
merdimê korfehmî tena ewnîyenê
sembolan ra. Merdimî de çîyêno ke
sembolan maneno bivînê hema vanê
no kurdîtî yan tirkîstî keno. Bi raştî
winî ya? Ez şima rê di-hîrê numûne-
yan bida.

Ez merdimêna zaf rengîn a. Hema-
hema her reng ra çinayê (kincê) mi
estê. Bitaybetî zî çîtê miW Hela rengê
sûrî ra ez zaf hes kena. Kamcîn reng
weşê mi şiro ez ey tercîh kena. Qe
sembolê yew çî bo yan nêbo mi rê qet
o. Mi rê weş bo bes o! 

Par mi Unîversîteya Zonguldakî de
formasyon girewt. Reya verêne bî ez
şîya mintiqaya Behrê Sîyayî. Coy ra
mi tu nêzanayê şarê ucayî senîn o?
La verê coy vatêne şarê a mintiqa
kurdan ra hesnêkeno. Bi raştî zî winî
bî. Wexto ke vatên ti kotî ra ya? Eke
Riha, Dîyarbekir eşnawitên, peyê xo

kerdê ma. Hema ê ke wina nêfikirî-
yayê zî estîbî la tayên bî. Ê ke wina
nêfikirîyayê înan welatê ma dîbî, în-
sanîyetî ya ma dîbî, kulturê ma dîbî
coy ra ma ra nêremayê. La ê bînan
seke mi va çîyên nêdîbî, tena çîyê ke
televîzyon de dîbî ci ra bawer kerdê
yan zî holîganîya fikran kerdê.

Rojên ez şîya yew maxaza. Uca de
mi yew çîte zaf ecibna û herîna. Tede
kesk û sûr û zerd û kewe estbî. Yanî
tede çar rengî estîbî. Mi a çîte qandê
kesk û sûr û zerd nêgirewte. Mi we-
latê xo de zî nêgirewtbî ke ez vaja
qandê ê rengan bigîra. Maxazaya ke
mi çîte ci ra girewte wayîra ci cinî bî û
tirkpereste bî. 

Welhasil mi çîte girewte ez ameya
keye. Şewrayê ci mi lîlîkî ver o ante
xo sere, mi embazanê xo yê keyeyî rê
va, “Çîta mi weş a?” Ê di teneyî min-
tiqaya Anadolê Mîyanênî ra bî. Mi dî
va, “O çi yo winî sey beyraqa PKK!”
Ez mat menda! Seke sîtilê awa germ
veradê mi ser. Hetanî a deqa qet mi
vîr nêame ke ê rengî do winî fehm
bibê. A deqa jetonê mi kewt! Mi va,
“Embazê min ê delalî çimê şima çi
tena ê rengan vînenê ke, tede kewe
zî esto.” Ez şîya mekteb. Ez winîyaya
çorşmeyê xo ra, seke heme winîyenê
mi ra. Yan zî mi rê winî ame. Ez şîya
sinifê xo, ronişta yan nêronişta mi
hend dî yew embaza zonguldakije
ameye mi het va, “Çîta to çend weş a,
sey beyraqa fîlîstîn î!” Ez reyna şaş
menda! Mi va hela-hela! Ez do tîya de
yan kotekî biwera yan zî do mi xo
çiman ser nê! Hema eceba kamcînî
zaf ê! 

Rojêna min û yew embaze ma şî
sahîl de xo rê bigeyrê. Tabî çîta mi, mi
sere de bî. Ma xo rê geyrayê û fotog-
rafî antêne. Mi dî yew mêrdek ci deste
de çoganî û lengeno ver bi ma hêdî-
hêdî yeno. Wexto ke ame dûşnê ma,
rîyê xo kerd tirş û winîya mi ra, ez wi-
nîyaya ke giraneyê ci ya rozetê bey-
raqa tirkan zeliqnaye yo. Mi va ez a
eynatîye kena, rojên yewdo mi bi-

kuwo hema çi wext? 
Dima mi Facebook de yew fotog-

rafê xo pare kerd. No qor embazanê
ma kurdan dest pêkerd, “Çîta to çend
weş a! Sey beyraqa ma kurdan a!”
Raşt a! Ez kurd a, ez kurdperwer a!
La ez rengan a nêbena kurdperwere!
Mi winî fehm kerd ke ez nê rengan xo
ra nêda kes do nêzano ez kurd a her-
hal! Mi va gunayê nê rengê keweyî çi
bî qet bala kesî nêant! 

Yewna numûne zî giştan hêlkerdişî
ser o bida. Yanî nîşane "V"yî. Dinya
de heme ca de no sembol yeno ma-
naya azadî û aşitî. No semed ra mî-
yanê ma kurdan de zî zaf yeno
xebitnayîş. Hetanî ma şenê vajê ke
Tirkîya de no sembol yeno manada
kurditî. La ê ke giştan hêlkenê çend
kurd ê? Çend ziwanê xo zanê, çend
kulturê xo zanê, çend tarîxê xo zanê?
Ez qet nêzana! 

Seke mi va, no sembol heme ko-
melan de yeno xebitnayiş. Nê miletan
ra yew zî koreyij ê. Tirkîya de rêze-
fîlmê koreyijan zaf menşûr ê. Heyranê
ci zaf ê. Nê heyranan ra yew zî ez a.
Ez fîlmanê koreyijan zaf temaşe
kena. Koreyijî wexto ke fotograf an-
cenê umûmî nê sembolî nîşan danê.
Tayên embazê tirkî heyranê koreyijan
ê, ê zî nê sembolî ya poz danê. Hema
eke kurdan ra yew nê sembolî nîşan
bido, o wext qîyamet qilayena. O wext
o sembol beno nîşane terorîstîye!
Yanî tirkan rê, koreyijan rê edet o
hema kurdan rê tomet o.

Kam çi fikirîyeno o çim a winîyeno
hedîseyan ra, çîyan ra. Hema her çî
zî seke aseno winî nîyo. Elbet sem-
bolî lazim ê. Beyraqî sembolê muhîm
ê. Nîşanê welatan ê. La tena sembo-
lan a nîşandayîş qîm nêkeno. Çîyo
muhîm, fikrê ke binê sembolan de yê,
wa mezbûtî bê. Tena sembolan ra
bext waştiş fayde nêkeno. Reyna
merdiman ser o yew sembol vînayîş
nîno na mana ke merdim winî fikirî-
yeno.

Sêwregi, 25.04.2015

Necîbe KIRMIZIGUL

HOLÎGANÎYA FIKRÎ

NEWEPEL

Vaje Mi ra…
Hacer PetekkayaÇîyê kemî yo, çîyê kemî yo, ez nameyê ci nêzanaÇîyê kemî yo, na şewe, na saete de nêkewtaBermena, fikirîyena û nînan nusena; çîyê kemî yoÇîyê kemî yo, nêzanaZerrîya min a tewenaGanê min o tewenoEşqê min o tewenoKemanî çi ya?Ganî bizanîVaje mi ra canê mi, rindê mi, heskerdoxê miVaje mi ra, kemanî çi ya, vaje mi raEz a, ti yî, eşq o?Vaje mi raHendik vinî nêbîya

ŞEFEQÊ WELATÊ TÎJÎ DE

Şefeqê welatê tîjî serdin o
Zaf serdin o
Sereyê mi sêneyê to de
Têlê porê mi destê vayî de bo
Û binpîzeyê mi de wisarî bipawe
Qisey bike
Wa çekuyî birişîyê 

lewanê esmeran ra
Çiyo ke ma hîna dest pênêkerdo 

ey ra dest pêbikerîme
Şefeqê welatê tîjî serdin o
Zerrîya mi cemedêna 
Zerrîya xo zerrîya mi ra de
Wa muradê ma bo

Bedrîye TOPAÇ

Malzeme: Pûne, nihayî,
kuwate/serê bulxurî, awa
şamikan, simaq, riwen, îsoto
perrikên, sole.

Viraştiş: Nihayan awe
mîyan kerê û sole dekerê
mîyan û quşxaneyêndê xorînî
de adirî ser nê. Nihayî peyşayî
tepîya, goreyê tercîhî yan
kuwateyî yan zî serê bulxurî
dekerê mîyan û wa reyna

bipeyşê. Peyşayî tepîya na rey
pûneyî dekerê mîyan. Eke pûnê
zaf gird bo, tayên roncenê. Di-
hîrê gireyî ameyî ci tepîya cîya

tawa de riwenî mîyan de awa
şamikan û îsotê perrikênî sûr
bikerê û veradê tirşî mîyan.
Dima lepên simaqê xo yê bî-
timî dekerê yew kase mîyan û
awa germine ser kerê. Simaq
goreyê waştişê tirşî tayên yan
zî zaf dekerê. Awa simaqî rij

bikerê mîyanê tirşî. Tayên girîya
tepîya ronê. Bi rizî ya servîs bik-
erê. Bi afîyet a biwerê.

WWEERRDDÊÊ
MMAA TIRŞÊ PÛNEYÎ Amadekare :

Necîbe KIRMIZIGUL

CINÎ  KAM A?
Fîruzan DEMIR

Vat ke ti cinî ya, hiş bi
Va hiş bi, qise to nêkewno
Va roşe, o karê to nîyo
Va ti çiçî ya, roş herûnda xo de
Va mîr alawe, nan bipewje
Va çi ti, çi mektebe
Keyna çi zana şiro mektebe
Vat ke keyna do se kero
Va wa kewanîya keyî bo
Şiro mêrde, qeçî biyaro
Bewnîyo înan ra, qayte kero
Va keyna ya, tim bîyarî sere ro
Va ci rê se vajê, a do ey bikero
Va bimir bimir, biman bimane
Va heqê ci çîyê rê çin yo
Çi rê na keyna zî qûla Ellay nîya!
Çiçî ci ra wazenê nêzana!
Tim ard sere ro, kotek kerde
Vanê cinet ho lingandê mar bin de

Kanî wina şima hê kenê şirê cinet?
Pers kena şima ra, hele vajê 
Na may zî keyna nêbî wextên de?
Keyna may’ to ya, way’ to ya
Cinîya to ya, keynay’ to ya
Hele finê bifikirî na keyna kam a?
Hele biewnî na may û waya to kam a?
Hele bewnî na cinî û keynay’ to kam a?
Wexto ke kenê cinêr, nêfikrîyenê ke!
Wexto ke qeçeka nêrişenê mekteb
Wexto ke danê mêrde, zeke biroşê
Nêvanê na piranê se bîya
Nêvanê wextê nay û mêrdî nîyo 
Wextê nay û wenden a, kes nêperseno
Heq û huqûq ra mehrum verdanê
Nêvanê na keyna kame bî?
Kanî cineto lingerda mar bin de?
Şima qedr û qîmet da marda xo?
Şima may’ xo roja ke Ellay dê
Kerdi erdî bine, no yo qîmetê şima?
Pers kena şima ra, hele vajê!
Kes hende ezîyet keno marda xo?
Hele finê winî bifikirîyê se beno

Oxbetî anê sere ser o zî veşnenê
Ma çi rojan rê mendî qey soyinê dinya yo
Kes ne vano qeç a, ne vano pîr a
Her kes xo dûşne keno ci
Wax dayê, ti çi rojan rê menda
Ellay ti qey qandê eziyetî, ecrî,
Qandê qehr û qotikî arda dinya
Wax keynay’ mi to rê veşena, 
Na dinyaya zebanî de to rê mirena
Fersendê ma kewtê zabanîyan dest
Se kera ke mi laj sifte ra kerd gird to ser o
Mi va lajê min o, o do ma beşekero
Mi xeletey kerd, mi nêzana o do wina bo
Mi xo bi xo kerd, mi ti kerda bindeste
May û pêr, xo bi xo kerd 
Hendo ke şena biveşê, biqehrîyê
Se kera qetêna ney a tepîya bêrê a xo
Ney a tepîya lajanê xo biresnê
Keyna cinî kam a, wa bizanê
Wa may û waya xo bizanê
Wa bizanê cinî û keynaya xo
Wa bizanê û girdî bê dayê, bawo!

Yew bî yew çinê bî. Wextan ra
wextê verû coy de, hîrê birayî û dadê
xwu biyê. Laco qic seqet biyo. Dadê
înan lacanê xwu ra vato “Ma feqîr ê,
şorê ro xizîna bigeyrê.” Her hîrê bi-
rayî şiyê ro xizîna geyrayê. Birayan
mixarayêka kûre diya. Birayê pîlî
vato “Ma gere yew şêri cêr, bihaw-
nîyê hela zerdî estê yan çinîk ê. Eger
zerdî bibê, ma go bikerin çiwalê xwu
û bancin diyar. La ma ra kam şoro
war û bi hawniyo binê mixara de
zerdî estê yan çinî yê?" Wur di bira-
yanê pîlan vato “Wa biraw' qic şoro
war û bihawniyo.” Birayê qicê seqetî
xeberê birayanê xwu yê pîlan kerda
û vato “Temam, min veradê war.”

Birayanê pîlan birawo qic bi kindir
veradawo binê mixara. Birawo qic
şiyo war, binê mixara de, hawniyaw
ke zerdî estê, vendawo birayanê xwu

û vato “Min rê çiwal berzê war, etya
zerdî estê.” Birayan çiwal eşto war û
birayê qicî zerdî kerdê zereyê çiwalî.
Wur di birayanê pîlan zerdî kaş kerdê
diyar. Keyfê zerdan ra birayê xo yo
qic binê mixara de kerdo xwu vîr a.
Birayan zerdî kerdê paştê xwu û ra-
yîrê keyî girota. 

Birawo qic mixara de qîrawo ba-
rawo, îmdat waşto. Keynekêka bê-
kese wexto ke uca ro derbas bena,
veng şino ci. Keyneke kindir vera-
dana war û lacekî kaş kena diyar.
Keyneke lacek berdo keyê xwu û la-
cekî ra vato “Ez bêkes a, yewê min
çinîk o.” Lacekî vato “Ana wa, min dir
bê, ma şin keyê ma.” Vereşan biyo,
lacek û keyneke kewtê rayîre.

Ê wur di birayê pîlî binê zerdan de
benê rincan, verê rayîre de gomêkew
xalî vînenê û vanê “Ma emşo tiya
boyê xwu bidin û rakowin, ma go
serê sibayî bikown rayîre, ver bi keye
şorin.” Wur di birayan, a şewe zerdê
xwu axurê gomeyî de limitê û vato
“Se beno se nêbeno, wa zerdê ma li-
mite bê.” 

Laceko qic û keyneke hetê serê si-
bayî resayê gome. Lacek hamewo
gome, dorê xwu hawniyawo, cayê
zerdan ferq kerdo. Zerdî kerdê ze-
reyê çiwalê xwu û çiwalê birayanê
xwu zî kerdo pirî sil. Zerdê xwu girotê
û kewto rayîr. 

Serê sibay wur di birayê pîlî wiştê
we, çiwalê xwu giroto paştê xwu. Bi-
rayan ra yewî vato “Eno çiwalê ma
biyo şenik.” Ê bînî vato “Ma ver bi
keye hamey, a yewe ra şenik ey-
seno.” Wexto ke resayê keyê xwu,
dadê xwu ra vato “Dayê, ma to rê
zerdî ardî, ti war de vindere, ma şinê

serê banî ra zerdan kenê sereyê to
ro.” Keyfê dadê înan qasê dinya ha-
mewo û keyfan ra perawa hewa.
Dadê înan xwu dawo binê sifirnî, bi-
rayî şiyê serê banî, fekê çiwalî kerdo
a û cor de veradawo serê sereyê
dadê xo. Dadî pêro miyanê silî de
menda. Dadî sere nawo ra dimê la-
canê xwu û ê keye ra qewernayê.

Laco qic û keyneke hameyê keye.
Lacekî zî dadê xwu ra vato “Dayê,
min to rê çiwalê zerdan û bûkêke
arde.” Dadê lacekî vato “De weta şo,
ti zî zey birayanê xwu bi min yariyê
xwu kenê, qey to zî sil ardo!” Lacekî
fekê çiwalî kerdo a û zerdî motê dadê
xo. Dadî çim visto ro zerdan û nêza-
nawo se bikero. Lacekî vato “Dayê, ti
war de vindere, ez o şorî serê banî û
zerdan bikerî serê sereyê to ro.” Dadî
war de vinderta, lacek şiyo serê banî
û çiwalê zerdan kerdo serê sereyê
dadê xwu ro. Zaf keyfê dadê cê ha-
meyo. Dadî û lacî verare ro jobînan
arda. Keyneke zî kerda bûke. Key-
neke û lacek zewecyayê û keyê înan
zî biyo geş. 

Wesîla DOĞUÇ

HÎRÊ BIRAYÎ Û 
ÇIWALÊ ZERDAN

H E R E

Arêkerdoxe : Sevîm Aydin
Vatox : Riza Aydin
Mintiqa : Çêrme

Apê mi Alî hera xo rota Sefê
Mardî. Avasê Îkmale vato: 

- Ya Heqe zerrîya mi kî a
here de bîye. 

Dursunê Doşî kî vato: 
- Ma bira zerrîya to ke têy

bîye, to di-hîrê mordemî top
kerdênê bîşîyênê biwaştênê. 

Cayê beno cayê nêbeno, yew dewe
de yew keçelek û dadîya xwu benî.
Wirdî pîya pê yew manga ya debara
xwu kenê. Mal û milkî yîn çin o. Aşmî
yenî şonî, keye de ne zad û ne zî zadir
o. Dadîya ey vona:

- Lajê mi, ma no tengane ra senî xe-
lisênê? Ne mal û ne pere wo, ne zî kinc
û nan. 

Keçelek çend rojî xwu bi xwu fîkrî-
yeno, vono, ez dadîya xwu îqna bikero,
a mangaya ma serebirno, pêro dewijon
wesêno, wa bêrî mêmanê ma bî. Û de-
wijî zî her keye ma misafir bikerê se,
ma kuwenê wisar. Aye ra pey Homa pîl
o. 

Keçelek feko weş a şino dadîya xwu
ra fîkrê xwu vono. Dadîya ey vona:

- Lajê mi ti gêj î? Willayî bîllayî de-
wijî bêbext ê, goştê xwu wenê û çuwa
finenê qinda to ya. Qedayê to bo. Barê
ma giron o. Ma pê na manga ya cuwî-
yênî. Ma tira yew çilka şitî ancenê û pê
dabara xwu kenê.

Keçelek vateyê dadîya xwu peygoş
keno û manga serebirneno. Qît û pîl,
dewijon dehwet keno. Dewijî yenê
goştê xwu wenê û benê vila şinê
keyeW

Yew roje, di, hîrê, çar, pancW 
Welhasil yew hefte bênate ra vêreno

çew veynda keçelekî nêdono. Keçelek
yeqîn beno ke çew ey dehwet nêkeno.
Manga kîsê ey û dapîre ra şîya. Beno
xemgîn. Zaf-tay fîkirîyeno, şino dadîya
xwu ra vano:

- Dayê, o posteyê manga ha kûnca
yo? Mi rê bîya. 

Dadî poste ûna dona ci. Keçelek
postî sole keno û erzeno verê tîje, keno
zuwa. Dima ra postî wirdi-wirdi birneno
û dekeno zererê heqbeyî û nimajî sibay
ra wenonû hera boze û kuweno reyar.

Dadîya ey dima veng dona vona:
- Lajê mi ti ha şonî ça?
Keçelek vono:
- Ez înê posto ben bajar de roşen û

kel-mel gêno û yeno.
Dadîya ey lebêna, vana "heyran qur-

ban keçelekê mi meşo bîye keye." Ke-
çelek şino. 

Şino raştê yew hênî yeno. Dinya zî
bîya tarî. Heqbonî xwu here ser ra ûn
war û hera xwu zî besteno yow dar a.
Heqbonê xwu nano xwu berzîn a û ra-
kuweno. Yew dem ra pey yew bazîrgûn
yeno serê hênî de mola dano. Hal û he-
reketî keçelekî bala bazirgon ûncen.
Keçelek heqbanê xwu keno virarda
xwu û qeystîka xwu nano hewn a. Ba-
zirgon xwu bi xwu vono her hal malê
inê merdumî zaf qîmetlî yo. Keleşonî
xwu ra vono:

- Teqîb bikerê, no merdum rakewt
se, baronê ma û yê bedelnî. 

Keçelek senî eşnaweno, xwu nanû
mergî. Şewe bena nême. Û firset dano
ci. Lezabeze keleşî heqbonê keçelekî
virarda ey ra gênê wenonê qatironê
xwu, di cuwalan uca ca verdanê re-
menê.

Keçelek warzeno barê yîne akeno
çi vîno! Eke pêro aqut, mircûn û el-

masî. Hera xwu bar keno, aya şewe
kuweno rîyar. Şefeqê sibayî de reseno
dewa xo. Dewijî tayê ha şonê rence,
tayê ha şonê kolî û diwarî deW

Dewijî keçelekî ra vonê:
- Ero keçelek, ti inê şefeqê sibay ça

ra yenî?
Keçelek vono:
- Ez sûk ra yeno.
Dewijî vonê:
- La ti çi şîyê sûke?
Keçelek vono:
- Mi posteyê mangada ma berd rot.
Dewijî vonê: 
- To posteyê manga çend ra rot?
- Keçelek vono:
- Mi poste da yew barê mircon û el-

mastan girewt.
Dewijî huyenê vonê: 
- Lîya keçelek, çi ray yew poste

hinde vaye bîyo?
Keçelek beno barê cuwalo

ra, here ra ûno war û fekê
yîne akeno. Dewijî malaqa
manenê, benê bêheşî.
Yew gazî kuwena dewe,
vonê hal-hewalê keçelekî
în hawa wo. Posteyê man-
gada xwu berdo roto mir-
cûn û elmastî girewtê.
Dewijî kar û barê xwu ca
verdonê, resenê bi gayanê
xo, pêrine poste kenê.
Kenî heqbûn û wenonê
herûn xwu, raşt şonê sûke.

Dewijî resenê cade û
kuçanê sûke pîyro têfek ra
vonê:

- Posteyî estê, posteyî
estê, posteeeyîîîî! 

Esnafî senî yenê nizdî çermon, boye
û buxe, karm-kêzî kewtê poston û heq-
bon. Tepa şonê xebere donê zabtîye.
Zabitî resenê dewijon, dewijî şaş mo-
nenê vonê:

- Lîya yew dewijî ma çend hefteyê
cuwa ver posteyî arde îtya rotê. Şima
eyro qey nêgênê?

Zabtîyeyî vonê:
- O kam ke esto se, şima xapênayê.
Dewijî heranê xwu gêyenê û raşt

verê xwu donê dewe. Rîyar ra mişûre
kenê vonê, "Ma dewe resê se, ma ke-
çelekî kişenê. Yey ma keye û kêber û
dewar ra kerdî." 

Resenê verê keyeyê keçelekî. Ke-
çelek ûnîno xînt û xîrab a, remeno şino
zere û ber xwu ser o qefelneno, zerbi
zî ûncen.

Dewijî saeton reyde çarnenê nêçar-
nenê nêşîkinê şirê zere, keçelekî
dêmdê. Çend zonayeyî vonê: 

- Lîya bêyerê ma şorê gî û mîza xwu
lojin û pixêrî ra war kerî û şîyri.

Dewijî her roje gî û mîza xwu kenê
lojina keçelekî ro û şinê keye. Dadîya
keçelekî vona:

- Lajê mi to vateyê mi nêkerd, bew,
ma kewtî çi hal. De bê nê gî safî bike!
Ma no hal a senî îtya cuyenê?

Keçelek vono:
- Dayê ti mereq meke, yew fîkrê mi

esto. Ti mi rê ayê gî gezi bike û bonce
serê caxûn, wa zuwa bo. 

Dadîya ey gî ûncena pîyeser, bena
serê caxûn nona tîje ver. Gî beno
zuwa. Keçelek yew şewe nimitkî ra
wurzeno hera xwu bar keno şino.

Ûncî şino ay hênî hete bena şewe.

Barî xwu ronono. Hinde ewnîyeno ki
yew bazîrgûn ame hênî ser o mola da.
Hal-xatir yobînon persenê. Keçelek
ûncî qeystîkî heqbanê xwu keno xwu
virarî û kuweno ra.

Bazîrgûn xwu bi xwu vonû "Herhal
malî nê merdîm zaf qîmetlî yo." Nimitkî
ra keleşonê xwu ra vonû:

- Tehqîb bikerê. No merdim rakowt
se, barê ma û ey bibedelnê. Nêmşewe
de keleşî barê keçelekî gênê, ê xwu ci
rê verdonê û remenê.

Keçelek keyfweş wurzeno, barî keno
a. Eke ha pir zerdî. Ca de bar wenon
herda xwu û fikîya xwu ceneno raşt
şono dewe. Dewijî bêkeyf geyrenê ke-
çelekî. Hinde ewnîyenê ki keçelek ha
yeno. Vonê:

- Ero keçelek, ma ti asmên ra waş-
tînî Homayî ti erd de dayî ma. La hinî
xelasa to çin a!

Keçelek vono:
- Gelê dewijo, qarişê mi mebî, ez

yew sirr donû şima.
Dewijî vonê:
- Sirrê to çi yo, qeşmero rîsîya! To

ma keye û keyber ra kerdî. Ma qerar
dayo, to kişenî!

Keçelek vono:
- Eger şima qayîl nîyê bibî dewle-

mend, o waxt mi bikişê û ez zî sirrê xwu
ya şoro mezel.

Dewijî fikirîyenî vonê:
- Dê vaje, zûrker. Sirrê to çi yo?
Keçelek vono:
- Bewnî ez ha bajar ra yeno. O gîyo

ki şima lojina ma ra kerd war, mi o pîyor
kerd wişk û berd bajar de rot.

Dewijî vonê:
- Ero mala rîyê to sîya bo. Ti timî zûrî

kenî û ma xapeynenî û xwu xelisnenê.
Keçelek beno fekî heqbeyan ra ronqale
keno. Beno xuşxuşa zerdon û roşnîya
xwu danê uca. Dewijî şaş benê. Keçe-
lekî xwu vîr a kenê û kuwenê dewe,
cayê de gî û gelende nêverdonê pîser
kenê û wenonê heranê xwu, şonê
sûke.

Resenê kuçanê sûke û têfek ra
vonê:

- Gî esto, gî estoo, ma gî roşe-
nêêêW 

Boy û buxe kuwena bajar. Cayê ra
zabiteyî vecênê raştê dewijon yenê.
Dewijon erzenê çowûn ver, sere û
çimon yîne şiknenê, heronê yîne tira
gênê û dey rê ceza zî birnenê, ray kenê
deweW 

Dewijî zanê ki keçelekî hîna yî xa-
peynayê. A hêrs a dewijî rayêrî yew
heftî di rojî de gênê. Hema dewe nêre-

senê, dadîya keçelekî dewijo vînena.
Zona ki xînt û xirab a. Leza-beze xe-
bere dona keçelekî vona:

- Ti se kenî bireme, dewijî hema
hema resenê dewe. 

Keçelek keye ra pereno. Zaf tay
şino. Raştê yew şownî yeno. Şowne
vono:

- Bira no çi halê to yo? To terf û
dûmon visto xwu ya, remenî?

Keçelek vono:
- Lîya bira meperse. Inê dewijê ma

vonê, gere ti kêna axayî de bizewjî,
lakîm waştaya mi esta, mi soz dayo ci,
ez aye ra remeno.

Şowne vono:
- Qey ti ûna ehmeq î? Çi ray kê kê-

naya axayî caverdaya, yewna de zew-
jîno?

Keçelek vono:
- Eke ti qayîl î kênayî axayî de bi-

zewjî se, bîye ma kincûnê xwu be-
delnê, ez kulavê to donû xo ra, ti zî
kinconî mi xo ra de. Ti benê zomayê
axayî, ez zî beno şowne.

Şowne vono:
- No fikrê to zaf baş o.
Keçelek lezabeze kulavê şownî

donû xwu ra, uca ra remeno. Şowne
zî kincûnê keçelekî dûno xwu ra û
hetê dewijon a vazdonû vono:

- Lîya ez kêna axayî de zewîyeno,
ez kênayê axayî de zewijîyenoW

Dewijî vonê:
- Ti bê hetê ma ya, ma to kênaya

axayî de bizewijnî! 
Şowne reseno dewijo hete, dewijî

ey tepîşenê û parçe-parçe kenê, par-
çonê ey zî erzenê yew gola bîyebine.
Dewijî hema keye nêresenê, keçe-

lek verê yîn pesê mîyeşnon gêyeno re-
seno dewe. Senî ki dewijî keçelekî
vînenê fekakerde manenê. Vonê:

- Ero ma hema newe ti nêkiştî, nê-
eştî gola bêbine? Ti çi qeyde ya gol ra
vecîyayî? To în mîyeşnî ça ra ardî?

Keçelek vono:
- Waxto ki şima ez eşta gole, ez şîya

resaya binê gole ki ez çi vîn! Eke binê
goleke ha pir mêşneyî. Mi ancax
ehende vetî. Mi xwu bi xwu va, ez şiro
keye de binek biarisîyo hîna bêro.

Dewe de pîl û qît nêmaneno, xwu
resnenê serê goleke. Her yew xwu yew
ca ra ezeno zereyê goleke. Bena bilq-
bilqa yîn û şinê war.

Tayê dewijî vonê:
- Keçelek na çi bilqbilq a, cêrînî vonê

se?
Keçelek vono:
- Hê vonê, bêrî bêrî, înca mêşneyî

zaf ê, ma têna nêşkênê pêrûn bîyarî.
Dewijî pîyor xwu erzenê gole, xeniqî-
yen. 

Dewe de di pîrê korî manenê. Keçe-
lek şino verê pîron vono:

- Pîryên, wilayî mi dewijî xapnayî û
eştî gole. Pêyro helak bî. Ez zaf xem-
gîn bîya. Ez poşman a. Bîyerê şima rê
îne di tûerzînî, ez yeno bînateyê şima.
Mi ke va "yew, di, hîrê" şima têder tû-
erzînon hewa nê, bidê mi ro û mi bi-
kişê. Ez no ezab ra xelisîno û dewe
şima rê monena.

Keçelek şino orteyê yîne de vindeno
û vono "Yew, di, hîrê" û orteyê yîn ra
pereno. Pîrî xwu şaş kenê, donê se-
reyê yowbînon ro û uca de mirenê.
Dewe monena keçelek û dadîya ey rê.

KK EE ÇÇ EE LL EE KK
Mistefa GOMAYIJ

NEWEPEL



NEWEPELr o j n a m e y o   k u l t u r î

Tebaxe 2015                       Hûmare: 78                   Vaya / Fîyat: 1 TL

Adres: 
Elazığ cd. Diyar Galeria C blok

No:9 Yenişehir / Diyarbakır 
Tel: (0 412) 223 03 69
newepel@hotmail.com

Baskı:
Zekisan Ofset, Şehitlik semti 

Yenişehir / Diyarbakır

Dil, Sanat ve Kültür Derneği
adına imtiyaz sahibi ve sorumlu

yazı işleri müdürü: Bilal Zilan
Yayın Kurulu:

Ali Fuat Doğuç,  Hanefi Aydın, 
Nadire G. Aldatmaz, 
Neymetullah Gündüz

Editörler: 
Roşan Lezgin

Bilal Zilan

Redaktör: 
Roşan Lezgin

ASTAREYÎ
Al î  ŞEKER

Her wext astareyî nêasayêne
Şewanê şaristanê rojawanî de
Serre hîrê sey û şeştî û panc rojî ya
Belkî çend rojanê hûmaritan de
Ancax merdim astareyan vîneno
Ti vana belkî tometade bêderman a
Ewro şanî ke, lezê xo tarî ra pîşt têra
Asmên de çend astareyî çilusîyayî
Mîyanê tarîyî de kuklî kay kenê
Henî mesum û bêgune...
No hewayo şêrîn û qirejin de
Nê bomba û baranî varnenê
Însanan û tebîetî ser de
Nê kî nê şewanê derg û germinan de
Ganê merdimî bi topa hewenî
Nêzeleqnenê hardê sîyayî ra
Hênî şenber-şenber, mîyanê tarî ra xij bîyêne
Merdim destê xo derg bikero,
Resayêne astareyan, şewa tarîye de
Seke kefa destê merdimî de çilusîyêne
Cira bike sey vilikade sûrgule
Bike mîyaneyê porê yew çenêka esmere ra.

ERAQZER

arêq pêxemberî (Mîyaran)
arêq pêxembêr (Çolîg)

eraqzer (Pali)
vaşo boyin (Sîwan)
vila boyin (Pasûr)

Kurmancî: bêwijan, bojna, çî-
çega maran, gula mêş, gulhesil,
gulika maran, hezarbelg, pûjan
Soranî: bêjan, rihana kêwîlê
Goranî: berdegiya, helale
henan, şabeng
Latînî:  Achillea
Tirkî:  civanperçemi 

NAMEYÊ NEBATAN 
Amadekar: Ehmedê DirihîŞerefname ke tarîxê kurdan de

kitabêko zaf muhîm o, hetê hukim-
darê Bedlîsî Mîr Şeref Xanî (1543-
1604) ra bi fariskî nusîyayo û 1597
de temam bîyo. Cîldê verên yê
Şerefnameyî de behsê tarîxê
grûbanê cematkî û mîrekîyanê kur-
dan beno. Cildê diyin yê Şeref-
nameyî zî bi kilmîye behsê tarîxê
Usmanîyan û Îranî keno.

Destnuşteyê orîjînalî yê Şeref-
nameyî Oxford University, Bodleian
Library, No: 312 de pawite yê. 

Cîldê verên yê Şerefnameyî bi
emrê sultanê Umsanîyan Mehmedê
Çarinî bi destê Muhemed bîn
Ehmed Begî ke bi xo sulaleyê
mîreyanê Bedlîsî ra yo serra 1668
de tercumeyê tirkîya usmanîkî bîyo.
No nusxe nika İstanbul Belediyesi,
Atatürk Kitaplığı, Muallim Cevdet
Yazmaları, No: 0.29 de pawite yo. 

Oryantalîsto rûs V. Veliaminof
Zernofî tercumeyê fransızkî kerdo û
pa metnê fariskî yê orîjînalî 1860 de
St. Petersbourg de çap kerdo. Dima

êdî zaf rey tercume bîyo û çap bîyo.
Mehemed Elî Ewnî efendîyê dimilî
yê Sêwregijî temamê metnê Şeref-
nameyî tercumeyê erebkî kerdo.
Mehmed Emîn Bozarslanî tercum-
eyê erebkî esas girewto û tadayo
tirkî ser, reya verêne 1971 de Tirkîya
de çap kerdo. 

Z E R R Î Şaynebî  LAÇÎNMerdimo ke kewt derdê eşqî û zerrî her di çiman ra zî kor o Zerrîya merdimî aqilê merdimî sereyê ey ra rewna girotoMerdimê bînî ey rê se bike, o sewbî çîyan nêvînenoDinya ey de hêdî seranser a esta, o aye de ciwîyeno

